
Akileraartarnikkut kalaallit eqqumiitsuliortuisa akileraartinneqartarunnaarnissaannik isertitaasa 

eqqumiitsuliornermik aallutaqarnertik tunngavigalugu aningaasaqarnikkut aamma 

allaffissornikkut kingunerisinnaasaasa misissuisoqarnissaanik Naalakkersuisut 

peqquneqarnissaannik Inatsisartut aalajangiiffigisassaattut siunnersuut. Misissuineq UKA2020-

mi Inatsisartunut agguaanneqarluni naammassereerneqarsimassaaq.  

(Inatsisartunut Ilaasortaq Pele Broberg, Partii Naleraq)  

Inatsisartunut ilaasortap Pele Broberg Partii Naleraq aaliangiiffigisassatut siunnersuutaanut,  

qulani pineqartumut qujalluta, matumuuna Inuit Ataqatigiinniit imaattumik 

oqaaseqaateqassaagut. 

Inuit Ataqatigiit ilisarnaatitta ilagilluinnarpaat tassalu eqqumiitsuliortortatsinnik illersuisuunerput. 

Aningaasanut inatsisissap suliarineqarnerata nalaani tamatigut eqqumiitsuliornermut 

aningaasaliissutigisartakka qaffanneqarnissaat pillugu suliniuteqartuartarsimavugut aammalumi 

tamatuma tungaatigut partiit allat suleqatigalutigit angusarissaarluartarsimalluta. Ukiuni 

kingullerni eqqumiitsuliortartatsinnut aningaasaliissutigisartakkagut ukiut síuliinut naleqqiullugit 

aatsaat taama qaffasitsigilersimapput. 

Minnerunngitsumik 2016-mi immikkut eqqumiitsuliornermut, immikkullu kulturilerinermut 

tunngasunik inatsiseqalernissarput aqqutissiuuteqataaffigisimallutigu. 

Tamaakkaluartoq suli suliassaqaqaagut aamma suli anguniagassaqaraagut eqqumiitsuliortortatta 

ulluinnarni pitsaanerusunik atugassaqartinneqalernissaat eqqarsaatigalutigu; 

Tapiissuteqartarnerup tungaatigut, angallannerup iluani tapiissuteqartarnerup tungaatigut, 

minnerunngitsumillu eqqumiitsuliortortatta akileraartarnikkut oqilisaanneqarnissaata tungaatigut. 

Pele Brobergip siunnersuutigaa, nunatsinni aningaasarsiutigivillugu eqqumiitsuliortut 

akileraartarunnaarsinneqassagaluarpata aningaasaqarnikkut aammalu allaffissornikkut 

kingunerisinnaasaasa misissorneqarnisaannik Naalakkersuisut peqquneqarnissaannik Inatsisartut 

aalajangiiffigisassaattut siunnersuut. Misissuinerlu taanna UKA2020-mi Inatsisartunut 

agguaanneqarluni naammassereerneqarsimassasoq. 

 Isumaq, siunertarlu tamanna akueriinnassallugu ussernartorsiornaraluassusaa aamma 

kusanaraluassusaa. Taamattoq, aningaasarsiutigivillugu eqqumiitsuliortortatta 

akileraartarunnaarnissaannik suliniuteqarniarneq Inuit Ataqatigiinniit isumatusaarnertut 

isiginngilarput. 

Naatsumik oqaatigalugu; akileraartarunnaarnissamik kissaateqarniaraanni, taava immaqa aamma 

assigiinnnarpaa nunatsinni oqartussaaqataajunnaarnissamik kissaateqalerneq: Akileraartarunnaa-

runnaarnissamimmi kissaateqarneq aamma inuiaqatigiinni kivitseqataarusukkunnaarnermik, 

peqataarusukkunnaarnermilluunniit oqariartornertut aamma isumaqartinneqarsinnaammat. 

Akileraartanngitsoq qinerseqataasinnaava? Aamma inuiaqatigiinni sunniuteqaqataasinnaava? 

Inuit Ataqatigiinniit isumaqanngilluinnarpugut eqqumiitsuliortortatta tamanna kissaatigigaat 

siunertarigaalluunniit; Eqqumiitsuliortortagut inuiaqatigiinni peqataarusuttut, kivitseqataarusuttut 

aamma oqaasissaqaqataarusuttut qularinngilluinnarput. 

Tamanna pillugu Eqqumiitsuliornermik Pinngorartitsinermillu Ingerlataqartut EPI-kkut saaffigalugit 

paasiniaaffigisimavagut, siunnersuut tamanna pineqartoq pillugu qanoq isumaqarnersut 

paaserusullutigu. Taakkumi aamma peqataatinneqartariaqarmata, isumaallu paasiniassallugu 

aamma pingaaruteqarluinnaqqissaarmat. 

Saaffiginnissuterpullumi pillugu EPI-ip akissutaa ersarippoq; Pele Brobergip siunnersuutaa 

isumaqataaffiginngilaat; Eqqumiitsuliortortagut inuiaqatigiinni peqataarusupput, 

suleqatarusupput, oqaasissaqaqataarusullutillu. Eqqumiitsuliornermik Pinngorartitsinermillu 

Ingerlataqartut Pele Brobergip siunnersuutaa uagutsitulli isumaqataaffiginngillat, 

isumassarsiatsialattullu aamma isiginagu. 

Taamaattumik taama naatsumik oqaaseqarluta Pele Brobergip siunnersuutaa taama 

isikkoqartillugu Inuit Ataqatigiinniit isumaqataaffiginatigu itigartipparput. 

